
Мақалада Ә.Кекілбаев әңгімелеріндегі көркемдік ізденіс, суреткерлік, баяндау, ұлттық таным мәселелері 

зерттеледі. Әңгімелерінің тақырыптық жүйесі анықталады, мәтін талдау арқылы көркемдік идеясы сипатталады, 

жаңашыл көзқарастар тұрғысынан жаңа әдеби зерттеу аспектісінде қарастырылады. Автор әңгімелеріндегі барлық 

ізденіс бағыттарын жинақтап, тарихи және заманауи тақырыптардағы туындыларының құрылымын, көркемдік-

эстетикалық табиғатын танытады. Әңгіме талдауда шетелдік зерттеушілердің де пікірлері сарапталады. Авторлық 

ұстаным ұлттық тұрғыдан сипатталады. Қазіргі  кезде Ә.Кекілбаев әңгімелеріндегі ақпараттарды оқыту аясында білім 

алушыларға ұлттық құндылықтар қалыптастыру барысы сөз болады. 
Түйін сөздер: Ә.Кекілбаев, автор, әңгіме, кейіпкер, баяндау, жанр, ұлттық таным, талдау. 

 

         Көркем мәтіннің сапалық деңгейіне туынды иесі – автор, әрекет иесі – кейіпкер, туындыны 

тұтынушы – оқырман, барлығы тікелей адамға қатысты дүние. Ол міндетті түрде мәтіннің әлеуметтік 

сипатын ашып, белгілі бір кезеңмен, уақытпен, дәуірмен және қоғамдағы әлеуметтік құрылыммен 

байланысты. Қазіргі күн талабында көркем мәтіннің сапалық деңгейінде автор – кейіпкер – оқырман 

қатынасының жаңа қырларын ашу міндеті тұр. Ұлттық әдебиеттанудағы бұрынғы-соңғы тұжырымдарды 

жүйелеп, олардың жаңа аспектімен байланысын, үндестігін саралап, баяндау теориясы мен нарратология 

ғылымы арасындағы жүйелі сабақтастықты таныту да, автордың баяндау дискурсындағы қызметтің 

көркем мәтін арқылы айқындап, теориялық тың тұжырымдар жасау да ғылыми-әдістемелік зерттеуге негіз 

болады. Әсіресе, заманымыздың заңғар жазушысы Ә.Кекілбаев прозасын, оның ішінде әңгімелерін 

оқырманмен қайта жүздестіру, мәтіндерімен жұмыс жасау, талдау, оқыту, ұлттық болмысын ашу, келер 

ұрпаққа мұра етіп қалдыру, ғылыми айналымға енгізу мақсаты нақты.  

Ә.Кекілбаев жайында жазушы Нұрлан Оразалин: «Әбіш Кекілбаев өткен ғасыр өрісін кеңейткен 

алпысыншы жылдары әдебиет босағасын Құбылыс болып аттап еді. Жалпақ  жұрттың назарын жалт 

қаратқан көзі тұнық, сөзі мірдің оғындай өткір қанатты тұлғаны тұғырына қондырған алыптарымыз да, аға 

буын да жаңылған жоқ. Әбекең де сол құбылыс болып жұрт жадында бекіген, ұлы биігін аласартпай, 

қанатын кең жайып, ұлт руханиятына олжадан олжа қосумен болды. Қай тұста да, қандай кезеңде де 

жүрісінен сүрінбеді. Әдебиетіміздің ары мен абыройын асқақтар классикалық туындыларды жаратты, 

көркемсөзімізді әлемдік биікке бастар жаңа соқпақтарға салды. Артына ұлтты сүю мен ұлтқа қызмет ету-

дің, ұлтты аялау мен ұлтты асқақтатудың ұрпаққа үлгі болар үлгі-өнегесін аманаттап өтіп барады», [1;1] – 

деген  жазбалары автордың қаламгерлік келбетін арттыра түседі.  

Қаламгер Ә.Кекілбаевтың көптеген жылдар тынымсыз еңбек етудің нәтижесінде мол әдеби мұрасы 

бар. «Аңыздың ақыры», «Үркер», «Елең-алаң», «Заманмен сұхбат», «Шандоз» атты романдарын жазды. 

Г.Мопассанның «Өмір», «Пьер мен Жан» романдарын, Л.Толстойдың «Соғыс және бейбітшілік» 

романының тарауларын, У.Шекспирдің шығармаларын және басқа да шетел авторларының әлденеше 

пъесаларын, әңгімелерін қазақ тіліне аударды. «Күй», «Ханша-дария хикаясы», «Шыңырау», «Бәсеке», 

«Бір шөкім бұлт», «Құс қанаты» хикаяттарын, «Ажар», «Жүнді барақ», «Ақ қайың», «Ор теке», «Ауыз», 

Көлденең көк атты», «Есболай», «Тасбақаның шөбі», «Керек адам», «Міне, керемет!», «Ақырғы аялдама», 

«Галстук сатушы қыз», «Абылай хан», «Бәйгеторы» т.б әңгімелерін әдеби ортаға қосты.  Классикалық биік 

деңгейге көтеріліп, әлемдік көркемөнерге асыл қазыналар қосқан қазақ прозасында 70-80 жылдары 

халқымыздың өткен тарихына ден қою, ата-бабаларымыздың мұрат-мүддесін, мақсат-тілегін бейнелеу 

үрдіс сипат алып қадау-қадау қадамдар жасалынды. Ә.Кекілбаев сынды І.Есенберлин, Ә.Әлімжанов, 

М.Мағауин, С.Сматаев т.б. жазушыларымыздың кесек бітімді, тарихи романдары дүниеге келді. Осы 

шығармаларының қатарына Әбіш Кекілбаевтың «Үркер», «Елең-алаң» романдары да қосылды. Жазушы 

халқымыздың тарихындағы ең бір тұлғалы кезеңді – Қазақстанның Ресейге бағынышты болып, бодан бола 

бастау сәтін шығармасына арқау еткен. Ел басына сын болған бұл кезең І. Есенберлиннің «Көшпенділер» 

триологиясында және Т. Ахтановтың «Ант» драмалық тарихи дастанында өте көркем бейнеленгені 

көпшілікке жақсы таныс. Бұл екі жазушы өз туындыларында «Үркер», «Елең- алаңның» басты 

кейіпкерлері болып табылатын Жәнібек батыр мен Әбілқайыр ханды, Бопай ханымды қанды 

шайқастармен ел тағдыры талқыға түскен тар жол, тайғақ кешулерде халық қамын жеген кесек бейнелер 

ретінде көрсеткен болатын. Ал Әбіш Кекілбаев романдарын басқа ыңғайда, психологиялық ізденіспен 

көрсетуге тырысты. Ә.Кекілбаев шығармаларына соған сәйкес көптеген сыни мақалалар да жазылды. 

Жазушының «Аңыздың ақыры» романы жайындағы өз пікірін атақты ғалым Р.Бердібаев «Қазақ тарихи 

романы» [2; 217] атты еңбегінде ұсынды. Сонымен бірге Ә.Кекілбаевтың бұл романы жөнінде Зингрид 

Клянмихель «Жалын», ал Т.Тоқбергенов «Жұлдыз»   журналдарында өз ойларын білдірді.  

Шығармашылығындағы орны ерекше туындысы – «Аңыздың ақыры» романы. «Аңыздың ақыры» 

романы – ұлттық танымның жиынтығы. Оны талдап айту ауқымды жұмысты талап етеді. Одан кейінгі 

«Ханша-дария хикаясы», «Шыңырау», «Күй», «Бәсеке» сынды хикаяттары жүйелі түрде ұлттық таным 

мен құндылықтар жиілігін жалғастырып тұр. Әңгімелері де де осы тізбекті бұзбай, ұлттық болмыстан 

ажырамай, оқырманына маңызды, мәнді дүниені беріп келеді. Бұл – авторлық көркемдік ізденіс 

палитрасының тереңдігі. Қаламгердің ең алғашқы жазылған деп жүрген «Ең бақытты күн», «Аш бөрі» 

атты әңгімелерін Мұхтар Мағауин «Әбіш екеуміз» деген естелігінде өзгертіп, жаңартқандай: ««Жүнді 

барақ» әңгімесі – Әбіштің шағын прозадағы алғашқы қадамы» [3;4] – деп, оқиға қай жерде болғанын, 

қашан болғанын, кімдер болғанын дәлелдей жазады. Кез келген жаңа саланың ауқымы кең, қарымы құлаш 

болуы заңды. Көркем әдебиеттегі әңгіме зерттеуге түскенімен, оның ашылмаған не жете зерттелмеген 

нысандары өте көп. Көркем шығарманың ақпарат беру аясы, қаламгердің көркемдік ізденістерін  зерттеу 

– өзекті мәселелерінің бірі. Көркем прозадағы бейнелеу тәсілдердің бірі – ішкі монолог (кейіпкердің 

ішінен айтылатын сөз, іштей сөйлесу, өзіңмен-өзіңнің сырласуың, өзіңді-өзің іштей саралау) көрінісі 

қарастырылғанымен, арнайы жан -жақты зерттеу обьектісіне айнала қойған жоқ. Ал, ішкі монологсыз 

күрделі де көркемдік дәрежесі биік, нағыз танымды туындының дүниеге келуі мүмкін емес. 

Әрбір ақын, жазушыға қоғамдағы жағдайлар, өмір құбылыстары,  жарқын болашаққа деген 

талпыныс, адамзат мінезіндегі өзгерістер, кей оқиғаларға деген іштей келіспеушілік міне,  осындай сәттер 

жаңа бір туындының дүниеге келуіне түрткі болады. Сондықтан да кез келген әдеби шығарма қаламгердің 

өз перзентіндей. Әдетте, өмірге жаңа қадам басқан сәбидің келбетінен, жүріс-тұрысынан, мінез-құлқын 

бақылап сен «пәленшенің баласысың» дегендей пікірлер айтылып жатады.  Міне, әрбір жазушының 

шығармасы, мейлі ол роман, хикаят немесе әңгіме болсын олар өз шығармаларыңдағы кейіпкерлер 

бойында өмір сүреді, көкейінде жатқан ой-арманын кейіпкерлер арқылы оқырманға жеткізеді.  

Шығарманы оқу барысында оқырман кейіпкерлер арасынан авторды іздейді.  Себебі, автор әрқашан өз 

кейіпкерлері өз болмысында.  Адамның шын келбетін, оның нағыз қалпын жан дүниесіне үңіле қарағанда 

ғана тануға болады. Өйткені, нағыз шындық адамның жан дүниесінде, өзінің табиғи қалпында, еш бояу 

қоспасыз сақталады. Ә.Кекілбаев шығармаларынан біз бас қаһармандардың ішкі әлемін терең танимыз. 

Тіптен шығарманың өне бойында кейіпкердің ішкі монологы  бірі-бірімен өріле байланысып, бір ой екінші 

оймен тоғыса-тартысып жатады. Жазушы бір кейіпкер  тағдыры жайында әңгімелей отырып, сол адамның 

тағдырын танытар қоғамдағы саяси жағдайларға да толық мағлұмат беріп отырады. Психологиялық анализ 

жасайды. Шығармаларындағы суреттеу барысында ашық деталь да, ішкі монолог, философиялық 

проблемаларға жүгіну, ассоциациялық байланыста құрылған өткен мен бүгіннің қаһарман тағдырындағы 

көрінісі. Адам жанының иірімдері, тылсым тұңғиығы, нәзік тебіреністері, томаға-тұйық сырлары, бұралаң 

бұрмалары соншалық, олардын ұшы-қиырына, кейде тіпті сол жан иесінің өзі қанша қызықтап қадағаласа 

да жете алмайтындай. Соның бәріне жетемін, түсінемін деп барын салатын жазушы еңбегінің қиямет 

қиындығы, азабы мен рахаты өнерін айтсаңызшы! Жазушы Ә.Кекілбаев та адамның ішкі сырын ашуда 

кереметтей детальдарды өз шығармаларыңда шебер қолданып отырады. 

Ә.Кекілбаевтің «Бәйгеторы» әңгімесінде оқырман бір қарағанда бір кездегі бәйгеден озып, 

кейінгіде адамзатқа қажетсіз болып қалған  жай сәйгіліктің бейнесін көргендей болады. Ал шығарманың 

ішкі болмысына үңіле талдау жасайтын болсаңыз, автордың айтпақ ойын ұғынуға болады.    «Бәйгеторы» 

–  шығармасы өмірдегі  жақсы мен жаманды, әділеттілік пен келеңсіздікті, адамзат бойындағы түрлі 

мінездерді көрсететен шығарма. Адамзат бойындағы түрлі мінез-құлықтар, абырой мен атақ даңқын бар 

кезеңде елге сыйлы болып, қолыңда билік, бойыңда мансап болмаған кезде теріс айналар пендешілік деген 

мәселе төңірегінде терең ой қозғайды.  

«Бәйгеторының өмірінде бірінші рет шапқан бәйгесінде екі аттан кейін келген хабары ауылға 

өздерінен бұрын жетіпті. Қырат басына шыға келулері-ақ мұң екен, шабдар кеңсенің қасындағы қара-

құраң көбейе түсті. Кеңсеге жақындай бергенде, жұрт топылып алдарынан шықты. Бәрі де көздері 

жылтырап, ентелей қарайды. Тапал сары құла атын тебініп, тағы да ілгері озды. Жолдың шаңы қонып 

сатпақтанып қалған тор-тор қағанақ қалпағын қолына алды. Ұшын уысына жиып ұстаған шолақ 

қамшысын ербеңдетіп саулай жөнелді. Жұрттың аузы аңырайып қалған. Көмекейлеріне бөгелек кіріп, 

шағып алса да білер емес. Анау күні осқырынып тұрған жарғақ шалбарлы жапырық шал бүгін шыны 

шақшасының тығынын ашпаған күйі елтіп қалыпты. Бұның белі талып, тыпырши берді. Сейіс серіктеріне 

жүрейік деген рай байқатты. Бұлар жүріп кетіп еді, қалың топыр құдды бұл алтын тезектеп бара жатқандай 

соңынан көз ала алмай қарап тұр. Кеңседен бес-алты қалпақты шығып атқа қонды. Тапал сары көшені 

бойлап ауылдың екінші шетіне қарай шауып ала жөнелді. Бұлар кеңсенің көлеңкесінен аттанған бес-алты 

аттыны ертіп, Сейістің ауылына беттеді. Жалғыз үйлі Сейістің ауылына енді жете бергенде жал басынан 

құла ат та қылтиды. Бұлар үйдің ту сыртына келіп, енді қаңтарылып жатқанда о да жетті. Тапал сары аттан 

секіріп түсіп, ердің басынан сылдыр еткізіп бір қалтаны ап, бәйге баладан үйге беріп жіберді. Үйдің іші 

абыр-сабыр. Қауқылдасқан әңгіме көбейді. Бұл бес-алты аттың ортасында  белдеуде қалды. Қалпақтылар 

қайта-қайта қарқ-қарқ күледі. Гүрс-гүрс піскен сабаның даусына ілесе, түрулі іргеден қымыздың хош иісі 

аңқиды. Сырты күйе-күйе кебеже қарын пұшық шайнек мосыға ілінді. Үйден енді сырт-сырт сусып түсіп 

жатқан қағаз дауысы шықты. Бәйге бала белін шешпестен үйдің желкесіндегі тауға көтерілді, ұшпа тастың 

көлеңкесінде жатқан қозы-лақты  үркітіп, ішінен құрт мүйіз қоңыр марқаны ұстап ап, бері сүйреледі. Қозы 

сойылып, қазанға түсті. Қара шайнек сарқылып, дастархан жиылды. Үйден дың-дың домбыра үні келді» 

[4;18]. Мұнда автор бәйгеторының алғаш бәйгеге түскен күннен бастап, өзінің мықтылығын дәлелдеп, ел 

арасында ол жайында сөздің ауыздан ауызға тараған кездерін әдемі бейнелейді. Автор осы бір сәйгүлік 

арқылы адамзат бойындағы ашыла бермейтін терең иірімдерді ашады. Сәйгүлік аттың ат бәйге сайын 

басып озып егесін абыройға кеңелтіп, масайраған тұстарын керемет суреттейді. Сәйгүліктің ішкі ойлары 

арқылы бірде мансап, билікке құмар болған адамзат баласының бойында кездесетін пендешілік 

әрекеттерді ашса, енді бірде абырой мен даңқтың қолдан кеткен тұсында керексіз хәлге ұшыратар адамдар 

арасындағы қарым-қатынас, билік пен байлыққұмарлық, жағымпаздық пен сараңдық туралы айтқысы 

келеді.  

Бәйгеторының бәйгеден тысқары қалған тұстарын сәйгүліктің ішкі ойлары арқылы автор шебер 

бейнелеуге тырысады: “Сол күні атқораға әкеп қамады. Кешқұрым Сейіс сыртына бұрқырап шаңы ұшқан 

қаудырлақ  жем дорбаны мойнына ілді. Бұл қыс түскенше ат қорада қала берді. Қыс түсе тапал сары Сейісті 

қасына шақырып ап көп пыш-пыштады. Ертесіне Сейісті ертіп бір жаққа аттанып кетті. Арада бір аптадай 

уақыт өткен соң, қайтып оралды. Анадағы көктеңбіл айғырдан аумайтын көк ала жабағы тайды әкеп, 

бұның қасына байлады. Тапал сары көк ала тайды байлап тастап, ыржалақтап бұның қасына келді. Бұл 

мекіреніп тұмсығын ұсынып еді, тұмсығына қолын тосты. Екі саусағының арасынан әлденені қылтитты. 

Тәтті нәрсе әкелген екен деп, асап қалып еді, тісі кірш ете қалды. Тапал сары бажылға басты. Соның 

арасынша оң жақ шекесін қамшы көме жөнелді. Біржақ көзі анадай жерге ұшып кеткендей болды. Естен 

танып, миы зеңіп қиралаңдап жығыла берді. Көз алдын қан жуды. Сол жығылғаннан қанша жатқанын 

білген жоқ. Есін жиса, Сейіс күп боп ісіп кеткен оң көзін жуып отыр екен.Содан қайтып Сейісті көріп 

тұрғаны осы. Содан бері бұның оң жаққапталы су қараңғы қара түнек. Көзі жоқ жағынан сыбдыр шықса, 

қасқыр шап бергендей зәре-құты қалмай, тұла бойы шімірігіп кетеді. Содан бері аспандағы ай мен күн де 

жартыкеш, аяғының астында жарқырап жатқан айдын көл де жартыкеш, бұрын қанша шапса да шегіне 

шыға алмайтынбайтақ әлем де жартыкеш, тіпті қыбыр-қыбыр жүрісі де, өмір емес, жай әншейін жартыкеш 

жанбағыс, итшілеген құр әуре-сарсаң. Содан бері бұл кімнің тақымына түспеді! Ең әуелі бір егінші мінді. 

Сосын қорықшы мініп, мал қайырды. Шикі кірпіш соғатындарға саз балшық басып та көрді. Ең соңында 

почта тасып еді, почташы жуырда осы ауылдың тұсынан өтіп бара жатып, жол-жөнекей машинаға отырып, 

бұны тастап кетті. Қайтып соққан жоқ. Шамасы, басқа көлік тапқан шығар” [4; 21]. Бұл жерде автор 

адамзат баласының қолында билік, бойында өнер, мансабы  бар кезде ғана абыройлы болып, қауқарсыз 

қартайған шағында оны керексіз қылатын пендешілік әрекеттерді сынай жазады. Бір сәйгүліктің ішкі ой 

иірімдері арқылы үлкен философиялық ой толғайды. Автор шығармасының қайсысын алсақ та ішкі 

монологтар арқылы кейіпкер психологиясын ашуға тырысады. Сонымен бірге ұлттық болмыс та қай 

туындысынан нақты белгілі болып тұрады. Киіз үйдің ішін суреттеген қаламгер қазақ халқының бүкіл 

тұрмыс-тіршілігін, салт-дәстүрін, мәселен, қымыздың сабадағы пісілген дауысын, қозы сойылып, қазанға 

түсуін, домбыра үнін беруі этномәдени ақпарат кеңістігінен хабар береді. Этномәдени ақпаратты тілдік 

бірліктер, ұлттық бірегейлік, ұлттық шаблондар, ұлттық стереотип т.б. құрайды. Автор әңгіме 

атауларының өзінен де оқырманға әсер ету, ұлттық кодын ояту мәселесін де ұмыт қалдырмайды. 

«Көлденең көк атты» атты әңгімесінің атауы тұрақты сөз тіркесі болғанымен,  мұнда ұлттық ұғым 

қалыптастырып, этномәдени маркерлік деңгейге көтеріліп тұр. Аталған сөз қазақтан өзге ұлт түсінбесі 

анық. Автор шеберлігін бұл тұста атап өту тағы орынды. 

 «Жазушының өз бейнесін көргіміз келсе, біз оның шығармаларына үңілуіміз керек. Оның өмірі, 

арман-мүддесі, дүниеге көзқарасы, адамгершілігі сол өзі жазған шығармаларында елес береді. Ол өзінің 

өмірге деген сүйіспеншілігін де, өмірдегі жексұрындыққа деген жиренішін де шығармасында өрнектейді. 

Сөз өнері өкілдерінің шығармалары өз дәуірінің әлеуметтік тіршілігінен, күресінен оқшау болуы мүмкін 

еместігін Ә.Кекілбаев кейіпкерлерінің шексіз ой-толғаныстары арқылы өз ойын оқырманына жеткізеді.  

            Қаламгердің дүниетанымы өте бай. Бірде автор атынан төгілте әңгімелесе, бірде кейіпкерлердің 

өзіне сөз беріп олардың өздерін сөйлетеді. Енді бірде автор кейіпкерлердің жан дүниесіне еніп, не 

ойлағанын солар болып баяндайды. Кейіпкерлерінің жан дүниесі, психологиялық құбылыстары, 

қуаныштары, күйзелістері, мақсаттары мен армандары жазушы назарынан бір сәт те қалыс қалмайды. 
Оқырман болып жатқан оқиғаларды әңгімелеушінің бағыттауынсыз тікелей қабылдайды, оқиғаға 

кейіпкердің көзімен қарайды, кейіпкердің ой-сезімдерін бөліседі. Баяндаушы-әңгімеші, баяндаушы – 

оқиғаға араласушы, баяндаушы – қаһарман сияқты болмысқа баға берудегі өмірлік-философиялық 

өлшемдер шығармада тұтасып көрінеді. 

            Көркем прозаның баяндау тәсілі онда бой көрсететін автор бейнесі мен авторлық позицияның 

өзіндік ерекшеліктерін айқындайды. Әр суреткер – өз дәуірінің перзенті. Оның қаламынан туған 

туындылары – сол өмірдің айнасы. Сондықтан оның көркем шығармаларынан шындық өмірдің көрінуі 

заңды құбылыс. Бірақ қаламгердің өмірді көруі, көзқарастары әртүрлі болғандықтан оның әдеби 

туындысында өз дүниетанымынан туған даралық сипат болады. Өзіндік мені жоқ қаламгер жоққа тән. 

Шығармада қаламгер бүкіл жан дүниесін ашады, өз сезімін білдіреді. Егер біз суреткердің жан дүниесін 

түсінгіміз келсе, оның бейнесін көргіміз келсе, оның шығармаларына үңілуіміз керек. Ол өзінің өмірге 

деген сүйіспеншілігін, арман-мүддесін, жексұрындыққа, жауыздыққа деген жиіркенішін шығармасындағы 

кейіпкерлер арқылы көрсетеді. Ал көркем туындыдағы образдарды бір-бірімен байланыста 

қарастырмасақ, кейіпкер мінезін жан-жақты аша алмаймыз. 

Қаламгер әңгімелерінің бірі «Тасбақаның шөбі» классикалық туынды аталып жүр. Айтса, айтқандай 

әңгімеде әңгімеге тән белгілердің бәрі бар. Әрбір сөз, сөйлем, детальдар өз орнын тауып тұрғандай. 

Әңгімедегі жанды сурет, бейнелі орамдар – өмірдің өзіндегідей шынайы да нақты. Кейіпкерлері де 

шынайы. Шығарма тақырыбы – жетпісінші жылдардағы ауыл өмірі. Жазушының ауыл өмірін терең 

білетіндігі сондай, бар жайды өз басынан өткендей мөлдірете көрсеткен. Әңгіме оқиғасы бастан-аяқ екі-ақ 

кейіпкердің тұлғасын сомдауға жұмсалған. Шығармадағы басты кейіпкерлер - Оңбай мен Қарабала. 

Шығарманың қолға ұстатқандай болмысы екі персонаж төңірегінде, олардың замандастарымен өзара 

қарым-қатынасы және өмірдегі түрлі жағдайлармен кездестіру нәтижесінде ашылады. Екеуін салыстыра 

отырып, өмірдің мәнін, мағынасын айтуда қаламгерлік тың ізденіс тапқан.  

Ә.Кекілбаев «Есболай» атты әңгімесінде мәрт Есболайдың бейнесін жасайды. Әңгімеде көрініс – 

кешегі кеңес заманының шындығы. Есболай қарттың аузымен айтылатын мына түйінді ойларға назар 

аударыңызшы: «Осы күні жұрт аузын ашса – «бірлік-тірлік» деп қақсайды да, іс істесе – барлығын тентек 

балалардың ойынындағыдай «шілдік-білдік» қылып жіберуге шебер боп апты… Әншейінде көлеңкеде 

отырып пыш-пыштағанда – жұрттың бәрі де мәтіби. Ал, бетке айтуға келгенде – жан табылмай қалады!.. 

Олар сүйтіп жыбырлап-сыбырлап жүргенде – жаман Дүйімбайлардың бөркі дағарадай боп, бетіне 

қаратпай кетеді!..»[5; 280-281]. Қаламгер осылайша қоғамды жайлап алған мінез-құлықтың бет пердесін 

осылайша сыпырады. Бұл шындық қазіргі кезеңге дейін өз мәнін жойған жоқ, маңыздылығы артып отыр. 

Автордың «Ақырғы аялдама», «Керек адам», «Міне, керемет!» әңгімелерінде осы заманғы ар-

ождандық мәселелер көтеріліп, сәтті көркемдік шешімін тапқан шығармалары. Әйтсе де қаламгер 

әңгімелеріне аздап сын-пікірлер де жоқ емес [6; 35]. Мұндай пікірлер қаламгердің салмақты 

шығармаларын, суреткерлік табысын, ұлтқа қызмет ету еңбегін кеміте алмайды. Керісінше, баға жетпес 

классикалық туындылары жаңа қырынан танылуда, көркемдік көкжиегі кеңеюде. 

         Қазіргі қазақ әдебиетінде автор шығармаларын оқыту барысы көкейтесті мәселелерге айналып 

отыр. Ә.Кекілбаев әңгімелерін қалай оқытамыз? Қандай әдістемемен оқыту керек? Жоғарғы оқу орны мен 

орта мектеп деңгейлеріне автор шығармаларының қайсысын ұсыну қажет? деген сынды сауалдар бар. 

Осыған сәйкес Елбасымыз Н.Ә.Назарбаев өзінің «Болашаққа бағдар: рухани жаңғыру» атты мақаласында 

үлкен мәселе етіп көтерді. «Мен қазақстандықтардың ешқашан бұлжымайтын екі ережені түсініп, 

байыбына барғанын қалаймын. Біріншісі – ұлттық код, ұлттық мәдениет сақталмаса, ешқандай жаңғыру 

болмайды. Екіншісі – алға басу үшін ұлттың дамуына кедергі болатын өткеннің кертартпа тұстарынан бас 

тарту керек» [7; 1], – деген ұғымға терең түсінік беріп, тамыры тереңге жайылған  рухани кодтың, ұлттық 

жаңғыру ұлттық сана-сезімнің көкжиегін кеңейтіп, ұлттық болмыстың өзегін сақтай отырып, 

жаңашылдыққа қадам басудың маңыздылығына айрықша тоқталған ойлары шын мәнісінде өз жолын 

тапты. Яғни, «ұлттық таным, ұлттық болмыс» жағына ойысу қажет. Қазақ әдебиетін оқытуда басты назарға 

алып, оқытуда жаңа инновациялық әдістер мен дәстүрлі оқыту жүйесін бірлікте қарай отыра жұмыс 

жасаған абзал.  

Көркем мәтінді талдауда, алдымен әңгіме туралы мәліметтерді білім алушы зерделей алу қажет. 

Жанрлық ерекшелігін, шығу тарихын, әңгіменің тақырыптық түрлеріне орай саралануын, болашақ 

маманның қазақ әңгімелеріндегі сабақтастық үлгісін, ерекшеліктерін тап басатын білімі мен мәліметі 

болғаны абзал [8; 119]. Әңгіменің зерттелінуі, талдануы барысы көптеген ғалымдардың ғылыми зерттеу 

еңбектерінде өз деңгейінде көрініс тапты.  

         Әсіресе, мәтінтанудың филологиялық негіздеріне, көркем мәтіннің композициясын зерттеу 

амалдарына, көркем мәтінді талдау жолдарына, оның ішінде типологиялық талдау, әдеби 

герменевтикалық әдіс, әдеби-стильдік талдау, антропологиялық әдіс, т.б. әдістерге баса назар аударады. 

Мәтіндерді жоғарыдағыдай зерттеуге, талдауға және оқытуға үлгілік нұсқалар бой көрсетеді. Орыс 

әдебиетінің белгілі ғалымы В.И.Тюпа өзінің «Анализ художественного текста» атты ғылыми зерттеуінде 

мәтін талдаудағы тәжірибесімен бөліседі [9; 252]. Интертексті талдау, дискурсивті талдау, нарративті 

талдау қазақ әңгімелерін оқытуда да соңғы кезде қолданысқа түскенімен, қолдану аясын аз қамтылуда. 

             Индонезия ғалымдары Novelti, Syahrul R. «Text learning model description using literature text» [10] 

атты мақаласында  көркем мәтінді, атап айтқанда әңгімелерді пайдалана отырып, мәтінді сипаттауға 

оқытуды интеграциялау керектігін, соның негізінде құзыреттілікке қол жеткізу көрсеткіштерге қол 

жеткізіуге болатындығын айтады. Дәрістің әрбір басы намаздан және сабаққа барудан басталады. 

Сонымен қатар, оқушыларға алдымен назар аудара алатын, сенім тудыратын және ақпарат алуға 

дайындықты қалыптастыра алатын қызмет түрлері ұсынылады, мысалы, оқытушылар сұрақтар қояды 

және алдын ала тестер өткізеді, олар студенттердің түсінігін ашады. Қажеттіліктерді талдау нәтижелеріне 

сәйкес студенттерді оқыту нәтижелерін жақсарту үшін көркем мәтіндерді қолдану арқылы мәтінді 

оқытудың сипаттау үлгісі қажет. Модель Джон Б. Кэролл және Бенджамин Блумның теориясына сілтеме 

жасайтын толық оқыту моделінің негізінде құрылған. Студенттердің қажеттіліктеріне сәйкес келетін 

көркем мәтінді қолдана отырып, сипаттама мәтініне оқыту моделінің дизайны мыналардан тұрады: а) 

бағдар, оқытушы алдыңғы оқытуды қарастырады, оқудың ағымдағы мақсаттарын анықтайды және 

студенттер үшін орындалуы тиіс оқыту рәсімдерін түсіндіреді; ә) студенттер бөлінген өз жұмыстарының 

қысқа әңгімелерін оқиды, бұл ретте оқу материалына қатысты сұрақтарды атап өтеді; б) студенттер 

тақырып пен оның бөліктеріне сәйкес сипаттама мәтінінің мазмұнын салыстырады; в) оқушылар 

басқарылатын мәнерде сипаттама мәтінінің сипаттамалары мен құрылымына сәйкес сипаттама мәтіні 

туралы мәліметтер жазады; г) студенттер өз жұмыстарының нәтижелерін тәуелсіз ұсынады; ғ) 

оқытушылар мен студенттер осы күні қалай оқығандығы туралы қорытындылайды. Нәтижесін қарасақ, 

әңгімелерді оқыту барысы қазақ әдебиетінде де Блум таксономиясы негізінде оқытылып жатқандығына 

мән береміз. Технология мен әдіс бір болғанымен әңгімелерді оқытуда ұлттық мәселелерге көңіл бөлу 

маңыздырақ. Салыстырмалы түрде зерттелген тақырып ұқсастығымен, алшақтығымен ерекшеленеді.  

              Көрнекті жазушы Ә.Кекілбаев әңгімелерін оқыту, мәтінмен жұмыс істеу барысы жоғары оқу 

орнындағы білім берудің жоспарына сәйкес жүргізіліп отырғандығы байқалады. Қаламгердің романдары 

біршама ауқымды зерттелген, қарастырылған. Рухани құндылықтарға толы әңгімелері ұлттық таным, 

ұлттық болмыс тұрғысынан зерттелу маңызды мәселелердің бірі. Әңгімелерді талдауда Блум жүйесі 

бойынша сын тұрғысынан ойлау технологиясындағы әдістермен оқыту және диалогтық оқыту тиімділігін 

көрсетіп отыр.           

            Қаламгер Ә.Кекілбаев әңгімелері білім алушылардың пәндік, ақпараттық, коммуникативтік, 

әлеуметтік, кәсіби т.б. құзыреттіліктерін дамытуда мол үлес қосты. Құзыреттілік нәтиже ретінде адамның 

меңгерген ақпараттары ғана емес, ол – тәрбие. Білім, тәжірибе, іскерлік үйлесім тапқанда құзыреттілік 

қалыптасады. Құзыреттілік теориялық білім мен практикалық тәжірибені бір міндеттерді орындауға 

қабілеттігін жүзеге асырғанда көрінеді. Оны жеке тұлғаны танымға, ойлауға, әрекетке, шешім қабылдауға, 

нәтиже көрсетуге, ұтымды түзетулер енгізуге, талдауға икемділігінің белсенділігінен көреміз. Білім беру 

саласында құзыреттілік әсіресе, мәтін талдау саласында едәуір тиімді нәтижелерге қол жеткізуге болады. 

Сәйкесінше, мақсатымыз да жазушы шығармаларын оқыту, талдау, үйрету, дамыту арқылы білім 

алушылардың құзыреттілігін қалыптастыру, ұлтжандылыққа, адамгершілікке тәрбиелеу және ол бүгінгі 

күннің талабы. Қаламгердің әдеби мұрасы арқылы білім алушыларды өз ана тіліне құрметпен қарауға, 

қазақтың әдебиеті мен мәдениетін қолдауға, сауаттылыққа, рухани мұраны сақтауға үйрету. 

          В статье рассматриваются проблемы художественного поиска, художественности, повествования и 

национального познания в рассказах А. Кекилбаева. Определяется тематическая система рассказов, анализируется 

художественная идея текста, с точки зрения новаторских взглядов рассматривается в аспекте новых литературных 

исследований. Писатель обобщает все направления поиска в рассказах, раскрывает структуру, художественный и 

эстетический характер своих работ на исторические и современные темы. В анализе рассказа  анализируются мнения 

зарубежных исследователей. Авторская позиция характеризуется с национальной точки зрения. В настоящее время 

идет процесс формирования у обучающихся национальных ценностей в рамках изучения рассказов А. Кекилбаева.  

Ключевые слова: А.Кекилбаев,  автор, рассказ, персонаж, повествование, жанр, национальное познание, ана-

лиз. 

The article deals with the problems of artistic search, painting, presentation, and National knowledge in the story of 

A. Kekilbayev. The thematic system of stories is defined, the artistic idea is described by analyzing the text, it is considered 

from the point of view of novelty, in the aspect of new literary research. The author generalizes all the search directions in 

the stories, shows the artistic and aesthetic nature, structure of works on historical and modern themes. The analysis of the 

story will also analyze the opinions of foreign researchers. The author's position is characterized by a national point of view. 

At present, we are talking about the formation of national values for students in the framework of learning information in the 

conversations of A. Kekilbayev. 

Keywords: A.Kekilbayev, author, story, character, narration, genre, national cognition, analysis. 

